
Монгол Улсын Их Хурлын 2019 оны намрын ээлжит 
чуулганы Эдийн засгийн байнгын хорооны 11 дүгээр сарын
 13-ны өдөр /Лхагва гараг/-ийн хуралдааны товч тэмдэглэл


Эдийн засгийн байнгын хорооны дарга Ж.Ганбаатар ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 11 цаг 37 минутад Төрийн ордны “В” танхимд эхлэв. 

Чөлөөтэй: З.Нарантуяа, М.Оюунчимэг, Б.Ундармаа, Б.Чойжилсүрэн;

Эмнэлгийн чөлөөтэй: Д.Тэрбишдагва.


Нэг.“Татварын асуудлаар захиргааны туслалцаа үзүүлэх тухай олон талт конвенц”-д нэгдэн орох тухай /Засгийн газар 2019.10.29-ний өдөр өргөн мэдүүлсэн, зөвшилцөх/

Хэлэлцэж буй асуудалтай холбогдуулан Сангийн яамны Төсвийн бодлого, төлөвлөлтийн газрын Төсвийн орлогын хэлтсийн дарга Б.Тэлмүүн, мөн хэлтсийн мэргэжилтэн Т.Бат-Оргил, Татварын ерөнхий газрын Татварын удирдлага, хамтын ажиллагааны газрын дарга Ц.Энхжавхлан нар оролцов.

Хуралдаанд Улсын Их Хурлын Эдийн засгийн байнгын хорооны ажлын албаны ахлах зөвлөх Ц.Мөнхбаяр, зөвлөх Л.Батмөнх, Д.Мягмарцэрэн, Ж.Уянга, С.Энхцэцэг, референт Г.Баярмаа, Б.Ууганцэцэг нар байлцав.


Танилцуулгыг Улсын Их Хурлын гишүүн, Хөдөлмөр, нийгмийн хамгааллын сайд С.Чинзориг танилцуулав.


Танилцуулгатай холбогдуулан Улсын Их Хурлын гишүүн Т.Аюурсайхан, Д.Дамба-Очир, Б.Баттөмөр, Ц.Гарамжав, Ж.Ганбаатар нарын тавьсан асуултад Хөдөлмөр, нийгмийн хамгааллын сайд С.Чинзориг, Сангийн яамны Төсвийн бодлого, төлөвлөлтийн газрын Төсвийн орлогын хэлтсийн дарга Б.Тэлмүүн, Татварын ерөнхий газрын Татварын удирдлага, хамтын ажиллагааны газрын дарга Ц.Энхжавхлан нар хариулж, тайлбар хийв.


Улсын Их Хурлын гишүүн Т.Аюурсайхан, Ц.Гарамжав нар үг хэлэв.


Ж.Ганбаатар:“Татварын асуудлаар захиргааны туслалцаа үзүүлэх тухай олон талт конвенц”-д нэгдэн орох тухай Засгийн газрын саналыг дэмжье гэсэн санал хураалт явуулъя.
Зөвшөөрсөн:          8 

Татгалзсан:

4

Бүгд:

         12


66.7 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Л.Болд Аюулгүй байдал, гадаад бодлогын байнгын хороонд танилцуулахаар тогтов.
Хуралдаан 55 минут үргэлжилж, 19 гишүүнээс 12 гишүүн ирж, 63.1 хувийн ирцтэйгээр 12 цаг 32 минутад өндөрлөв.  

Тэмдэглэлтэй танилцсан:

ЭДИЙН ЗАСГИЙН БАЙНГЫН 

ХОРООНЫ ДАРГА




Ж.ГАНБААТАР


 Тэмдэглэл хөтөлсөн:

 ПРОТОКОЛЫН АЛБАНЫ 
 ШИНЖЭЭЧ





П.ОЮУНГЭРЭЛ

МОНГОЛ УЛСЫН ИХ ХУРЛЫН 2019 ОНЫ НАМРЫН ЭЭЛЖИТ 

ЧУУЛГАНЫ ЭДИЙН ЗАСГИЙН БАЙНГЫН ХОРООНЫ 11 ДҮГЭЭР

САРЫН 13-НЫ ӨДӨР /ЛХАГВА ГАРАГ/-ИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ


Ж.Ганбаатар: Байнгын хорооны гишүүдийнхээ энэ өдрийн амар амгаланг айлтгая аа.


Байнгын хорооны ирц 52,6 хувьд хүрсэн байна. Өнөөдөр хуралдааныг эхэлж байна аа. 


Хуралдаанаар хэлэлцэх асуудлыг танилцуулъя. 


Засгийн газраас 2019 оны 10 сарын 29-ний өдөр ирүүлсэн Татварын асуудлаар  захиргааны туслалцаа харилцан үзүүлэх тухай олон талт конвенцод нэгдэн орох тухай асуудлыг хэлэлцэнэ ээ.


Хэлэлцэх асуудалтай холбоотой саналтай гишүүд байна уу. За Баттөмөр гишүүнээр тасаллаа. Баттөмөр гишүүний микрофоныг өгье.

Б.Баттөмөр: Энэ конвенцуудод татвартай холбоотой харилцан туслалцаа үзүүлэх конвенцод бол элсэх нь зүйтэй. Элсэхийг дэмжиж байна. Гэхдээ бас хэдэн асуулт байна аа. Уучлаарай.


Ж.Ганбаатар: Хэлэлцэх эсэхээ ярьж байгаа шүү, тийм. Танилцуулга Хүрэлбаатар сайд хийх ёстой. Чинзориг сайд хийчих үү. 
Хүрэлбаатар сайдыг өөрийг нь ирэхийг нь хүлээе. Тэнд ажилтай байгаа юм байна, Чинзориг сайд танилцуулчихъя, тэгэх үү Чинзориг сайд аа. Чинзориг сайдын микрофоныг өгье.

С.Чинзориг: Байнгын хорооны дарга, гишүүдийнхээ өдрийн амгаланг айлтгая аа. Татварын ил тод байдлыг хангах, мэдээлэл харилцан солилцоо татвараас зайлсхийхийн эсрэг Олон улсын дүрмүүдийг хэрэгжүүлэх зорилгоор батлагдсан Засгийн газрын 2017 оны 350 дугаар тогтоолоор өгөгдсөн чиглэлийн дагуу Эдийн засгийн хамтын ажиллагаа, хөгжлийн байгууллагын татварын асуудлаар захиргааны туслалцаа харилцан үзүүлэх тухай конвенцод нэгдэн орох бэлтгэл ажил хангагдаад байна аа.


Европын холбооны өмнө хүлээсэн үүрэг амлалтын дагуу манай улс холбогдох байгууллагын гишүүнээр элсэн орж эдгээр байгууллагаас тавигддаг стандарт шаардлагуудад Засгийн газраас боловсруулсан Татварын хуулийн шинэчлэлд тусган өргөн мэдүүлснийг Улсын Их Хурал 2019 оны 3 дугаар сарын 22-ны өдөр баталсан.


 Ингэснээр Монгол Улсын дотоодын татварын эрх зүйн орчин, эдийн засгийн хамтын ажиллагаа хөгжлийн байгууллага болон Европын холбооноос тавьж буй шаардлагад бүрэн нийцээд байна аа.


Тус конвенц нь нийт 6 бүлэг 32 заалтаас бүрдсэн бөгөөд татварын асуудлаар мэдээлэл харилцан солилцох, татварын өр барагдуулахад туслалцаа үзүүлэх болон татварын баримт бичиг хүргүүлснээр үндсэн 3 захиргааны туслалцааг агуулсан. 
Конвенцод нэгдэн орсноор манай улсын Европын холбооны өмнө хүлээсэн үүрэг бүрэн биелэх бөгөөд татварын зорилгоор дэлхийн 130 гаруй улс орнуудтай мэдээлэл харилцан солилцох боломж бүрдэх юм аа. 


Иймд тус конвенцод нэгдэн орох асуудлыг хэлэлцэн шийдвэрлэж өгөхийг хүсье. Баярлалаа.


Ж.Ганбаатар: Чинзориг сайдад баярлалаа. Ажлын хэсэг танилцуулъя.

Тэлмүүн Сангийн яамны  Төсвийн бодлого, төлөвлөлтийн газрын Төсвийн орлогын хэлтсийн дарга, Энхжавхлан Татварын ерөнхий газрын Татварын удирдлага, хамтын ажиллагааны газрын дарга, Бат-Оргил Сангийн яамны Төсвийн бодлого, төлөвлөлтийн газрын Төсвийн орлогын хэлтсийн мэргэжилтэн гэсэн ажлын хэсэгтэй байна.


Танилцуулгатай холбоотой асуулттай байнгын хорооны гишүүд нэрсээ өгье. Баттөмөр гишүүнээр тасаллаа. Аюурсайхан гишүүний микрофоныг өгье.


Т.Аюурсайхан: Энэ Вебсийн эсрэг хөтөлбөрт Монгол Улс нэгдээд явж байгаа. Тэгээд энэ хүрээнд хийгдэж байгаа арга хэмжээ. Өөрөөр хэлбэл татварын суурийг багасгаж ашгийг шилжүүлэхийн эсрэг санаачилга гараад, олон улсын, ингээд манай улс, улс орнуудыг нэгдэхийг урьсан байдаг. 2017 онд. Сангийн сайд бол нэгдэх боломжгүй ээ гэж албан тоот илгээснээр Европын холбоо 2017 оны 12 дугаар сарын 05-ны өдөр хар жагсаалтад оруулсан. 

Үүнийгээ Сангийн яам, танай сайд чинь тайлбарлахдаа энэ бол тийм айх асуудал биш ээ. Үүнээс гарахын тулд бүтэн жил гаруй бид хууль тогтоомждоо өөрчлөлт оруулна аа. Манай улсын энэ хууль тогтоомж нь болохгүй байгаа юм аа гэж тайлбарлаж байсан. 
Гэтэл 100 гаруй улс орон энэ хөтөлбөрт нэгдэх эрмэлзлэлээ илэрхийлэхэд л хангалттай байсан. Үүнийг л хүсэж байсан. Үүний дагуу би тухайн үед нийтлэл бичиж байсан. Ингээд шахаж шаардсан. Хариуцлагаа тооцоод, эрх бүхий албан тушаалтнаас Засгийн газрыг төлөөлөөд нэн даруй энэ хөтөлбөрт нэгдэхээ илэрхийл ээ. Ингэж Сангийн сайдын нэр дээр дахин хүсэлтээ шинэчилж байж энэ хар жагсаалтаас гарч байсан юм.

Үүний дараа 2018 оны хавар энэ Жи 8 улсын төв банкны ерөнхийлөгч, Сангийн сайд нар, Монгол Улсыг дараа дараагийн энэ арга хэмжээнд оруулах асуудлыг хөндсөн. Энэ нь бол ФАТФ-ын саарал жагсаалт байсан. ФАТФ гэдэг чинь Жи 8 улсуудын санаачилсан байгууллага. Тэгээд энэ хугацаанд вэбст зөвхөн хууль тогтоомжоо яриад байгаа юм. Татварын хууль. Өөрчилсөн. Зөв. Одоо энэ хэлэлцээр байна аа, зөв. Бусдаар яаж ажиллаж байгаа юм бэ. 
Энэ чинь татварын суурийг багасгаж ашгийг шилжүүлэхийн эсрэг хөтөлбөр. Энэ бол буурай улсуудад, ер нь татвар хаана ашиг бий болсон, тэнд нь татварыг нь шударгаар авч байх, ялангуяа хөгжиж байгаа Монгол шиг орнуудыг дэмжих. Ялангуяа манай улс шиг орнуудыг үндэстэн дамнасан корпорацуудын зүй бус мөлжлөгөөс ангижрахад нь харилцан туслалцаа үзүүлэх. Энэ дээр Сангийн яам юу хийж байгаа юм бэ. Ингээд саарал жагсаалтад орлоо шүү дээ. Энэ ФАТФ гэдэг чинь яг л Жи 8 улсуудын төв банкны ерөнхийлөгч нар Сангийн сайд нарын үүсгэл л байхгүй юу. Өөрөөр хэлбэл Сангийн сайд нар үүнийг хариуцаж байгаа гол хүмүүс. Сангийн яам чинь. Энэ дээр юу хийж байгаа юм бэ. Энэ саарал жагсаалтаас гарахын тулд. Юу хийсэн юм. Яагаад орсон юм. Их олон асуудлууд байгаа байхгүй юу. 
За одоо өнөөдрийн хэлэлцэж байгаа асуудлыг чинь одоо би жишээлбэл Даргын зөвлөл дээр ярьж байгаад Эдийн засгийн байнгын хороо, Төсвийн байнгын хороо дээр асуудлыг нь оруулах саналыг дэвшүүлж байгаад оруулж байгаа юм. 
Гэтэл та нар энэ, сая Байнгын хорооны дарга хэллээ шүү дээ. 29-нд өргөн барьсан, 10 сарын. Гэтэл 10 сарын 11-нд өргөн барьсан юмыг Аюулгүй байдал гадаад бодлогын байнгын хороон дээр хэлэлцэхгүйгээс болоод манайх Европын холбооны хар жагсаалтад орох гээд байна аа гэдэг албан тоотыг Их Хурлын даргын нэр дээр явуулсан биз, та нар. Яагаад ингэж Байнгын хороог гүтгэж байдаг юм, яагаад Улсын Их Хурлыг гүтгэж байдаг юм. Эдийн засгийн байнгын хороогоор ордог асуудал мөн л байгаа биз дээ. Төсвийн байнгын хороогоор өчигдөр орсон тийм үү. Би ярьж байж оруулсан. Тэрүүгээр ордог асуудал мөн байгаа биз. 
Тэгээд яагаад зөвхөн Аюулгүй байдал, гадаад бодлогын байнгын хороо үүнийг шийдэхгүй байна гэж худлаа бүр 29-нд Засгийн өргөн барьсан, 16-нд Засгийн газрын хуралдаан дээр хэлэлцсэн асуудлыг 11-нд Аюулгүй байдал, гадаад бодлогын байнгын хороон дээр өргөн бариад одоо хүртэл шийдэхгүй, үүнээс болж хар жагсаалтад орж гэж, яагаад ингэж байдаг юм. 

Ж.Ганбаатар: Хэн хариулах уу. Хэдэн номерын микрофон хариулах уу. 2 номерын микрофон. 1 номерын микрофон татварын талаас нь хариулаарай, бас. 

Сангийн яамны Төсвийн орлогын хэлтсийн дарга Б.Тэлмүүн Аюурсайхан гишүүний асуултад хариулъя. Энэ Европын холбооны зөвлөлөөс гаргасан татварын зорилгоор хамтарч ажилладаггүй улс орнуудын жагсаалт гээд 2017 оны 12 сарын 05-нд Монгол Улсыг бусад 13 улс орны хамт зарласан байдаг. Тэгээд Засгийн газраас яаралтай арга хэмжээ аваад 2017 оны 12 сарын 20-ны өдрийн 350 дугаар тогтоолын дагуу шаардлагатай арга хэмжээг авсан тогтоол гарсан.


Үүний дагуу Монгол Улс 2018 оны 01 сарын 23-ны өдөр энэ жагсаалтаас гарсан байгаа. Таны асуусан татварын суурийг багасгах, ашиг шилжүүлэхийн эсрэг байгууллагатай холбоотой ямар ажил хийгдэж байгаа вэ гэхээр 2019 оны 3 сарын 22-ны өдөр Засгийн газраас өргөн мэдүүлж батлагдсан татварын багц хууль дээр бол энэ вэбс буюу татварын суурийг багасгах ашиг шилжүүлэхийн эсрэг байгууллагын гол гол дүрэм, стандартуудыг тусгасан байгаа.

Эндээс Их Хурлын баталсан хуулийг Эдийн засгийн хамтын ажиллагаа хөгжлийн байгууллагын вэбсийн байгууллагаас хянаж үзээд манайд албан бичиг ирүүлсэн. Энэ албан бичгээс би хэсгээс нь уншаад өгье.

Эрхэм хүндэт Чимэдийн Хүрэлбаатар танаа гээд 2018 оны 9 сарын 12-ны өдөр эдийн засгийн хамтын ажиллагаа хөгжлийн байгууллагын татварын бодлого удирдлагын төвийн дарга Паскаль Сан Аман гэдэг хүний. Энэ дээр бол ингэж вэбсийн танилцах хөтөлбөрийг 2018 оны 3 дугаар сард зохион байгуулснаас хойш танай мэргэжилтнүүдтэй хамтран ажиллаж вэбсийн заавал хэрэгжүүлэх шаардлагатай стандарт арга хэмжээг хэрэгжүүлэх талаар техникийн тусламж зөвлөгөө өгч ажилласандаа танай хамт олон таатай байна аа. Та бүхний боловсруулан Монгол Улсын Их Хуралд өргөн мэдүүлсэн Татварын багц хуулийн төслүүдтэй нарийн бичгийн дарга нарын газар танилцсан бөгөөд вэбсийн стандарт арга хэмжээнд бүрэн нийцсэн байгааг дуулгахад таатай байна аа гэсэн. Тэгэхээр энэ бол манай татварын эрх зүйн орчин, вэбсийн болон глобал форумын шаардлагууд нийцсэн гэдгийг харуулж байгаа. 

Энэ конвенцын хувьд бол татварын ил тод байдал, мэдээлэл солилцоог нь олон улсын бусад улс орнуудтай хэрэгжүүлэх эрх зүйн үндсийг бий болгож байгаа. Өөрөөр хэлэх юм бол энэ конвенц соёрхон батлагдсанаар дэлхийн 130 улс оронтой манай улс татварын зорилгоор мэдээлэл харилцан солилцох боломж бүрдэх юм аа. Тэгэхээр энэ бол Европын холбооноос тавигдаж байгаа шаардлагад бүрэн нийцэж байна.


Энэ жагсаалт нь мөнгө угаахын эсрэг ФАТФ-ын жагсаалтаас тусдаа 2 өөр ойлголт юм аа гэдгийг хэлэх нь зүйтэй байх. 


Ж.Ганбаатар: Татварын байгууллага юу гэж үзэж байна. Хариул даа. 1 номер.


Ц.Энхжавхлан: Аюурсайхан гишүүний асуултад хариулъя. Вэбсийн асуудалтай холбоотой бусдаар яаж ажиллаж байгаа юм бэ гэдэг дээр товч мэдээлэл өгье. 

Татварын ерөнхий газрын хувьд бол татварын хууль хууль тогтоомжийг хэрэгжүүлдэг байгууллага. Энэ хүрээндээ манайх хил хязгаарыг бол татварын байцаагч гэдэг хөтөлбөрт энэ оноос 3 дугаар сард өөрсдийн санаачилгаар нэгдэж орсон байгаа. Энэ хөтөлбөрийн хүрээндээ яадаг вэ гэхээр үнэ шилжилттэй холбоотой, уул уурхайн компаниудын бараа бүтээгдэхүүнүүд дээр яаж үнэ шилжилтийн аргаар манай Монгол Улсад төлөх татварыгаа өөр улс руу шилжүүлж байна вэ гэдэг дээр бид нар Эдийн засгийн хамтын ажиллагаа, хөгжлийн байгууллагын холбогдох мэргэжилтнүүд, энэ хил хязгаарыг бол татварын байцаагч гэдэг хөтөлбөр нь бол Эдийн засгийн хамтын ажиллагаа, хөгжлийн байгууллага, НҮБ-ын хөгжлийн хөтөлбөрөөр гэсэн 2 байгууллагын хамтарсан санаачилга байгаа.

Энэ хүрээндээ манай дээр өнөөдрийн байдлаар Австрали улсын татварын албанд үнэ шилжилтийн асуудлаар мэргэшсэн BHB биллютень гээд том компаниудын кейс дээр ажиллаж ялалт байгуулсан 2 зөвлөх манай дээр ажиллаж байгаа. Энэ дээрээ манайх цаад талаасаа арга хэмжээн дээр эхний ээлжид гадуур нууцлалын зэрэгтэй яваарай гэсэн учраас бид нар энэ хөтөлбөрийг ингэж хэрэгжүүлж байгаа гэдгээ олон нийтэд хэлэхгүй, зөвхөн өөрсдийн хүрээнд шаардлагатай арга хэмжээнүүдийг аваад ажиллаж байна аа. 


Ж.Ганбаатар: За 2 номер. 1 минут.

Аюурсайхан гишүүний асуултад хариулъя. Сангийн яамны Төсвийн орлогын хэлтсийн дарга Тэлмүүн. Таны хэлж байгаа бичгэн дээр бол техникийн алдаа гарсан байсан. Өчигдөр Сангийн сайдаас бичгээр залруулсан албан бичгийг Их Хурлын даргад өгсөн байгаа. Энэ дээр Сангийн сайдад бас хүлцэл өчөөд ийм алдаа гарсан байна аа гэдгээ залруулсан бичиг өгсөн байгааг хэлэх нь зүйтэй байх аа.


Ж.Ганбаатар: Аюурсайхан гишүүн 1 минут тодруулъя.


Т.Аюурсайхан: Тэр Ой си ти, Европын холбооны вэбс, ФАТФ-ын хөтөлбөр 2 чинь 2 өөр санаачилга боловч хоорондоо уялдаатай байгаа. Вэбс чинь мэдэж байгаа. Тийм үү. Татварын суурийг багасгаж ашгийг шилжүүлэхийн эсрэг өөрөөр хэлбэл оффшор бүсэд ашиг бий болж байгаа улсад нь татварын төлөгдөхгүй нөхцөл байдал чинь бас мөнгө угаах гэмт хэрэг чинь дотор нь ордог юм аа. 

Тэгээд ийм байдлаар ажилд хандахгүй ээ, нэгд. Хоёрдугаарт техникийн алдаа байх боломжгүй байхгүй юу. Би түүнийг санаатай гэж үзэж байгаа юм. Тийм юман дээр техникийн алдаа гаргаж байна. 29-нд өргөн барьсан юм аа 11 нд Байнгын хороонд өгсөн гэж байгаа юм. Төсвийн байнгын хороо, Эдийн засгийн байнгын хороогоор шийддэг асуудлыг ганц Аюулгүй байдал, гадаад бодлогын байнгын хороо шийдэхгүй байна аа. Үүнээс болж хар жагсаалтад орох гээд байна гэдэг бичиг чинь техникийн алдаа биш байхгүй юу. Ийм асуудлыг техникийн алдаа гээд та нар сууж байж болохгүй шүү дээ, ажил хариуцаж байгаа нөхрүүд.

Өөрсдөө энэ улс орны эдийн засгийн амин чухал асуудлыг хариуцаж байж ийм байдлаар ажилдаа хандаж болохгүй.

Ж.Ганбаатар: Гарамжав гишүүн асуултаа асууя.

Ц.Гарамжав: Энэ өдрийн мэндийг хүргэе. Сүүлийн үед Монгол Улс маань хөгжиж байгаа орнуудын дунд явж байснаа саарал жагсаалт, хар жагсаалт гээд тодорхой хэмжээгээр сөрөг байдал руу орчихлоо. 
Ер нь дэлхийн улс орнуудын хөгжлийн чиг хандлагыг харахад хөрөнгө оруулалтын бодлогоо дэмжиж байж л  хөгжиж байгаа. Ялангуяа хамгийн сүүлийн жишээ бид нар Вьетнам улсыг хар. Очоод бид нар хөгжлийг нь бахархаж байна. Дэд бүтцийнхээ асуудлуудын үндсэндээ хамгийн их бэрхшээлтэй асуудлуудыг Вьетнам улс гадаадын хөрөнгө оруулалтын тусламжтайгаар шийдэж байгаа. Тэгэхээр тэр улсад гадаадын хөрөнгө оруулалтын маш сайн хууль байна. 
За манай улс гадаадын хөрөнгө оруулалтын хуулиа 2013 онд шинэчилсэн. Та бүхэн мэдэж байгаа. Тэгэхээр гадаадын хөрөнгө оруулалтын хууль гэж гаргачхаад бид нар хуурсан, хулхидсан хуультай байгаад байна аа. Тэнд заасан заалтууд нь хэрэгждэггүй, татварын болоод гаалийн хуулиуд дээрээ хөрөнгө оруулалтынхаа хууль дээр авцалддаггүй. Бусад татварын хуулиудаар ч энэ гадаадын хөрөнгө оруулалтынхаа хуулийг хэрэгжүүлж өгдөггүй. Зүгээр ерөнхий юуг заасан тэр нь бараг арай ч залилан мэхэлж байна гэж хэлэх нь хаашаа юм. Тийм утгатай хуулиуд байж байгаа. 
Тэгэхээр жил болгоны сүүлийн 3 жилд улсын маань эдийн засаг тогтворжлоо. Гайгүй бид нар эдийн засгаа тогтворжуулж чадлаа. Тэгвэл хуулийн уялдаа холбоогүй байгаа байдлаас болж гадаад, дотоодын хөрөнгө оруулагч нар маш ихээр хохирч байгаа. Үүнийг бол сүүлийн үед энэ ФАТФ дээр ч гэсэн ярих яриан дээр гарсан шүү дээ. Гадаадынхны хөрөнгө оруулалтыг нь оруулчхаад тэгээд буцаагаад янз янзын хууль гаргаад маш их хэмжээгээр хохироодог, хэлмэгдүүлдэг.

За энэ дотоодынхон дээрээ бүр тоох ч үгүй. Бас хамгийн хүнд бэрхшээлтэй үед аж ахуйн нэгжүүд чадан ядан үйлдвэр байгуулж байна. Барьцгааж байна. Хөрөнгө оруулалтынхаа хуулийг хэрэгжүүлж өгдөггүй. Үүнийг юу гэж бодож байна аа, Сангийн яам. Би энэ асуудлаар бас 3 жил ярьж байна, хөөцөлдөж байна. Тодорхой жишээтэй аж ахуйн нэгжүүд байна. 
Ихэнх нь шүүхээр заргатай явж байх. Зарим нь мэдэхгүй одоо бололцоотой нэг нь төлж л байдаг байх. Тэгээд хуулиа цэгцлэхгүй ингээд яваад байж болж байна уу. Гадаадын хөрөнгө оруулалт байтугай, дотоодын хөрөнгө оруулалтаа бид нар чинь хамгаалж, хамгаалсан эрх зүйн орчныг нь сайжруулсан ийм хууль яагаад Сангийн яам гаргахгүй байна вэ. Энэ зөрчилдөөнийг яагаад эергээр шийдүүлэхгүй, дандаа хуулийг дордуулан хэрэглээд байгаа юм бэ. Тэгээд аж ахуйн нэгжүүд нь эцэс төгсгөлгүй шүүхээр яваад л байдаг, яваад л байдаг. Шүүхийн нөхцөл байдал өнөөдөр ямар байгааг бид нар мэдэж байгаа шүү дээ.

Тэгээд яамны бодлого яагаад ийм аж ахуйн нэгжүүдийг дандаа татахаас өөр юм мэдэхгүй байдаг юм бэ. Энэ хуулийг яриад л байдаг, өчнөөн бичиг сачиг өгөөд л байдаг. Тэгэхээр энэ дээр Сангийн яам тодорхой бодлого гаргах цаг болсон биш үү. 
Гадаадын хөрөнгө оруулагчдыг ч үл хүндэтгэж байна. Би тэр үндэстэн дамнасан том том корпорацуудын тэр луйвар үйл ажиллагааг яриагүй. Жирийн эдийн засагтай хамтран ажиллаж байгаа аж ахуйн нэгжүүд зөндөө байна шүү дээ. Гадаад, дотоодын. Эдгээрийн үйл ажиллагааг яагаад дэмжихгүй, энэ хуулийг эргэж харахгүй байна вэ. Олон хуулиуд байна. Ийм уялдаа холбоогүй. Зөрчилтэй. Энэ дээр  Сангийн яам юу бодож байна. Татвар яах вэ мэдээж хэрэг авна. Татвараа төлөөд л явж байгаа. Энэ зуугаадхан компанийн нуруун дээр л Монгол улсын эдийн засаг явж байна шүү дээ, өнөөдөр. Татвар төлөгч 100-аадхан компани. Тэгээд яагаад эд нарыгаа одоо хуулиа хэрэгжүүлж өгдөггүй вэ, энэ асуултад тодорхой хариулъя аа.
Ж.Ганбаатар: Сангийн яам хариулъя. 2 дугаар микрофон өгье.

Гарамжав гишүүний асуултад хариулъя. Сангийн яамны Төсвийн орлогын хэлтсийн дарга Б.Тэлмүүн: Хөрөнгө оруулалтын орчныг дэмжих, бизнесийн орчныг дэмжих чиглэлээр бол Засгийн газраас өргөн мэдүүлж, Улсын Их Хурлаас 2019 оны 3 сарын 22-ны өдөр батлагдсан Татварын багц хуулиар маш олон бодлогын арга хэмжээ тусгагдсан. Тухайлбал аж ахуйн нэгжийн орлогын албан татвар дээр үндсэн хөрөнгийн элэгдэл тооцох хугацааг бол бууруулж өгсөн. Дээрээс нь 25 хувийн босго тооцдог татвар ноогдуулах орлогын босгыг 2 дахин нэмэгдүүлсэн. Дээрээс нь зээлийн хүүг бууруулахтай холбоотой бодлогын олон арга хэмжээ туссан. Тэгэхээр бид татварын орчныг сайжруулах чиглэлээр 2020 оноосоо хэрэгжиж эхлэх энэ хуулийн хүрээнд нэлээн олон дэмжлэгүүд хэрэгжээд явна аа гэж ойлгож байгаа. Энэ вэбсийн хувьд бол татварын хөнгөлөлт чөлөөлөлтийн асуудлыг хөнддөггүй. Энэ бол яг татвараас зайлсхийх, зугтаахын эсрэг ийм олон улсын дүрэм, журмуудыг зөвлөсөн байгууллага байгаа. Мөн энэ вэбсийн хувьд бол хөрөнгө оруулалт болон бизнесийн орчныг дотоод, гадаад гэж бас ялгаварлахгүй байх зарчмууд тусгагдсан байдгийг хэлэх нь зүйтэй байх аа.  
Ж.Ганбаатар: Дамба-Очир гишүүний микрофоныг өгье. Асуултаа асууя.
Д.Дамба-Очир: Гишүүдийнхээ энэ өглөөний амар амгаланг айлтгая. Олон улсын конвенцод бүгдээрээ нэгдэлгүй л яах вэ. Гэхдээ Олон улсын конвенцод нэгдэхдээ бас нэг шалгууртай байгаад, ойлгож аваад бүгдээрээ хэрэгтэй дээр нь нэгдээд хэрэггүй дээр нь элсэхгүй байхаар тиймэрхүү зүйлүүдийг хийх нь зүйтэй байх аа. Энэ удаагийн татвартай холбоотой асуудлыг дэмжиж байна. Гэхдээ би 2, 3 зүйлийг Сангийн яамнаас асуух гэсэн юм.

Нэгдүгээрт, Сангийн яам Сангийн сайд нь бол хэлээд байгаа. Шинээр татвар бий болгохгүй ээ гэж. Нэмж татвар авахгүй ээ гэж. Тэгсэн мөртөө сая нийгмийн даатгалын асуудлууд явагдаж байна. Нийгмийн даатгалын шимтгэлийн асуудал. Хэд хэдэн татварын асуудлууд яригдаад явж байна аа. Үүн дээр нэг надад тодорхой хариултууд өгөөдхөөч ээ. Сангийн яам татвар авах нь зүйтэй. Төсөв бүрдүүлэх нь зүйтэй. Гэхдээ энэ аж ахуйн нэгжүүд, хүмүүсийн чинь асуудлыг бол татвараар дарамтлаад байж болохгүй байх л даа. Нэгдүгээрт.
Хоёрдугаарт нь, гадаадын хөрөнгө оруулалтын асуудал. Энэ хуульд орсноороо, конвенцод нэгдсэнээрээ бид нар гадаадын хөрөнгө оруулалт гээд орж ирсэн Монголд ажиллаж байгаа хэдэн гаднын хөрөнгө оруулагч нарыг давхардуулахгүй байх гэдэг юм уу татварыг нь ил тод мэдээлж байх, цааш нь гаргаж байх энэ бүх зүйлүүд ингээд явах юм байна гэж би ойлгож байгаа. Ингээд хэдүүлээ хөрөнгө оруулагч нарыг нь бас дарамтлаад сууж байх юм уу. Давхар татвар гээд л яригддаг л юм байна лээ. Үүн дээр болбол орж ирж байгаа конвенцод нэгдсэнээрээ бид нар хүндрэл учруулах нь уу үгүй юу гэдгийг бас асуух гээд байна. 
Дээрээс нь бас нэг хэлэх гэж байгаа нь, Байнгын хороо, Улсын Их Хурлыг хүндэтгэх хэрэгтэй шүү, Сангийн яам. Ядаж тэр Төрийн нарийн нь, ядаж Дэд сайд нар нь. Сайд нь Засгийн газрын хурал дээр байгаа юм бол үүнийгээ хүмүүсээ оруулж ирэхгүй бол зүгээр Хэлтсийн дарга нь ч гэдэг юм уу байгаад энэ тэр асуултад хариулаад Их Хурал яах вэ тэртэй тэргүй баталж өгч  л таараа гэсэн байдалтай хандаж болохгүй байх аа. Энэ хүмүүс бас дараа дараагийнхаа орж ирэх юман дээр анхаараач ээ. Байнгын хорооны ажлын хэсгийнхэн ч гэсэн энэ дээр анхаар аа. Хүмүүс нь орж ирэхгүй байвал заавал Их Хуралаар хэлэлцүүлэх албагүй шүү дээ. Хойшлуулж болно. Тийм учраас энэ дээр хаана хаанаа анхаарахгүй болбол болохгүй байна аа гэдгийг би хэлэх гэж байгаа юм. Тийм учраас надад түрүүн ярьсан 2 зүйлийг тодруулаад өгөөдхөөч ээ. Сангийн яам дахиад би хэлье, шинээр татвар бий болгож болохгүй ээ. Аж ахуй, иргэдээ дарамталж болохгүй ээ, аж ахуйн нэгжүүд ээ. 
Хоёрдугаарт нь, бид нар татварын хуулийг оруулж ирэхдээ татварын баазыг нь өргөтгөе, хүн болгон татвар төлдөг байг. Тэгэхдээ таатай нөхцөлийг бүрдүүлье. Татварын хэмжээнүүдийг нь буулгая гэж, ийм байдлаар л бид нар сая оруулж ирж батлууллаа гэж ойлгож байгаа.

Түүн дээр чинь бас яригдаад байгаа зүйлүүд байна аа. Ойлгох, ойлгохгүй зүйлүүд ч байх шиг байна. Ялангуяа гаднын хөрөнгө оруулалтын асуудлууд хүртэл байж байна. 
Монголд орж ирээд үйл ажиллагаа явуулж байгаа, жоохон хөрөнгө хийгээд одоо тэр орон сууцуудын дутуу баригдсан зүйлүүдийг нь нэмээд хөрөнгө оруулалт хийгээд ашгаас нь хүртэх гэсэн аж ахуйн нэгжүүдийг юм уу хөрөнгө оруулагч нарыг татвараас 30 хувь хүртэл татварыг нь авахаар гээд гэнэт гэнэт л энэ Улсын Их Хурал дээр байна байн татварын асуудал яригдаад л ороод ирэх юм. Энэ асуудлууд чинь орж ирээд, төлөвлөөд, бизнесээ төлөвлөөд явж байгаа хүмүүст нь бол аягүй төвөгтэй. Өөрөөр хэлбэл тэр хүмүүст ямар ч тогтворгүй харагдаад байгаа байхгүй юу. Хөрөнгө оруулахад хэцүү.

Ж.Ганбаатар: Сая Дамба-Очир гишүүн тэр Их Хурлын Байнгын хороог хүндэлнэ шүү гэдгийг би одоо өрөөдөө байнга л хэлээд байгаа эд нарт. Тэгээд дарга нар намайг л ганцаараа уурлаж байна гээд хараад байх шиг байгаа юм. Би одоо энэ гишүүдийн өмнөөс Сангийн яаманд хэлээд байгаа шүү дээ. 

Асуултад тодорхой хариулаарай. Жагсаалтад оруулна гээд л дарамтлаад байна уу үгүй юу гэсэн асуулт шүү дээ , ер нь бол тийм ээ. Жагсаалтад оруулна гээд байгууллагууд их боллоо л гэсэн асуулт. Тодорхой хариул. Уг нь Хүрэлбаатар сайд л хариулах ёстой. Би Хүрэлбаатар сайдыг орно гэхээр нь бусад хүн дуудаагүй юм л даа. 

2 номерын микрофон өгье.
Дамба-Очир гишүүний асуултад хариулъя. Сангийн яамны орлогын хэлтсийн дарга Б.Тэлмүүн. Улсын Их Хурлын 2016 оны 45 дугаар тогтоолоор батлагдсан үйл ажиллагааны мөрийн хөтөлбөрт шинэ төрлийн татвар бий болгохгүй ээ гээд заалттай. Тэгэхээр шинэ төрлийн татвар бий болоогүй байгаа. 
Нийгмийн даатгалын шимтгэлтэй холбоотой юман дээр бол Чинзориг сайд та хариулах уу. Хөрөнгө оруулагч нарын хувьд бол дарамт нэмж ирэхгүй. За энэ бол зөвхөн татварын зорилгоор конвенцын хувьд бол татварын зорилгоор л мэдээлэл солилцоно оо. Хүсэлтийн дагуу гэж байгаа. Тэгэхээр манай улсад үйл ажиллагаа явуулдаг компани гадаадын өөр компаниудтай харилцан гүйлгээ, ажил үйлчилгээ хийсэн бол түүнтэй холбоотой мэдээллийг нь манайх хүсэлтээ гаргаад авах тухай асуудал юм. Тэгэхээр яг энэ Олон улсын хэмжээнд татвараас зайлсхийх ил тод байдлыг нь хангах чиглэлээр дэлхийн 130 гаруй улс нэгдээд орсон байгаа. Тэгэхээр энэ дээр бол хөрөнгө оруулагч нар бол нэмэлт дарамт юм уу, тэд нараас нэмэлт тайлан авах, нэмэлт мэдээлэл авах тухай ойлголт байхгүй. Энэ бол зөвхөн татварын алба хоорондоо захиргааны туслалцаа үзүүлэх тухай ийм конвенц байгаа. 
Ж.Ганбаатар: Чинзориг сайдын микрофоныг өгье.

С.Чинзориг:  Засгийн газар өнөөдөр ээлжит хуралдаан хийж байгаа. Тэгээд Ерөнхий сайдын ОХУ-д хийх айлчлалын асуудал хэлэлцэхэд Сангийн сайдыг зайлшгүй байлга гэж Ерөнхий сайд хэлээд Сангийн сайд ирж чадахгүй байх. Ерөнхий сайдын айлчлалын асуудал ярьж байгаа учраас хаалттай хуралдаанаар хэлэлцэж байгаа. Тэгээд Сангийн сайдын сүлжээ сарниулж тавьчихдаг учраас утас нь холбогдож болохгүй ирж амжихгүй байх шиг байна аа. Үүнийг гишүүд зөвөөр ойлгох байх гэж би хэлмээр байна.
Ер нь бол нийгмийн даатгалын шимтгэл нэмэгдсэн. Энэ бол үндсэндээ төрийн бодлогын залгамж чанар хадгалагдаад л явж байгаа гэж ойлгож байгаа. Яагаад үүнийг хэлж байна гэхээр 2017 оны 4 дүгээр сард Улсын Их Хурал Нийгмийн даатгалын тухай хууль тогтоомжид өөрчлөлт оруулаад Олон улсын Валютын сантай хамтарсан санхүүгийн өргөтгөсөн хөтөлбөр хэрэгжүүлэх болсонтой холбоотойгоор хөтөлбөрт орсон. Үүнтэй холбоотой Нийгмийн даатгалын тухай хуульд өөрчлөлт оруулаад өмнөх Засгийн газар нийгмийн даатгалын шимтгэлийг 3 жилийн хугацаанд 2,5 хувиар нэмэгдүүлэх шийдвэр гаргасан байсан. Энэ шийдвэрийг нь энэ Засгийн газар өөрчилж бас чадахгүй явж байгаа. Яагаад ингэж байна вэ гэхээр нийгмийн даатгал сан маань бас өөрөө Улсын төсвөөс татаас авч санхүүждэг, алдагдалтай сан. 2019 онд нийгмийн даатгалын сан улсын төсвөөс 600 тэрбум төгрөгийн татаас авч үйл ажиллагаагаа явуулж байгаа. 
Цаашдаа нийгмийн даатгалын сангийн шимтгэлийг нэмэгдүүлэх замаар орлого нэмэгдүүлнэ ээ гэсэн ийм бодлого баримтлахгүй байгаа. Нийгмийн даатгалд хамрагдагсдын хүрээг өргөтгөх ёстой гэсэн ийм байр суурьтай байгаа. Энэ бодлогынхоо хүрээнд 2020 оноос эхлээд нийгмийн даатгалын хамрах хүрээг нэмэгдүүлэхтэй холбоотойгоор малчид болоод хувиараа хөдөлмөр эрхлэгчдийн төлж чадаагүй шимтгэл 1 удаа нөхөн төлүүлэх хуулийг 2020 онд хэрэгжүүлэхээр ажиллаж байгаа. Ингэж чадах юм бол нийгмийн даатгалын хамрах хүрээ нэмэгдэх байх гэж бодож байгаа. 

Гэхдээ бид нийгмийн даатгалтай холбоотойгоор өмнөх Засгийн газрын гаргасан зарим алдаатай иргэдийн зүгээс нэлээн шүүмжлэл дагуулсан асуудлуудыг зассан. Тухайлбал, тэтгэврийн насыг жил тутамд 6 сараар нэмэгдүүлэх энэ бодлогыг өөрчлөлт оруулсан. Монгол хүний дундаж наслалт сүүлийн 20 жилийн судалгаагаар үзэхэд жилд 3 сараар л нэмэгдэж ирсэн мэдээ судалгаа байдаг. Тийм учраас 1 жилд тэтгэврийн насыг 6 сараар нэмэгдүүлэх нь иргэдэд хүндрэлтэй тусах юм аа гэж үзсэн учраас нийгмийн даатгалын сангаас тэтгэвэр авах иргэдийн тэтгэврийн насыг жилд 6 сараар нэмэгдүүлэх асуудлыг нь 3 сар болгож өөрчлөх зарим ийм бодлогын асуудлыг өөрчлөх арга хэмжээг авч байгаа гэдгийг хэлье.
Нийгмийн даатгалын сангийн шимтгэлийн хувь хэмжээг нэмэгдүүлэх шийдвэрийг бид нар энэ Засаг өөрчлөлт оруулж чадаагүй. Нэгдүгээрт Олон улсын Валютын сантай хамтарсан хөтөлбөрийн хүрээнд тохирсон асуудал. Хоёр дахь асуудал нийгмийн даатгалын сангийн алдагдлыг нэмэгдүүлэхгүй байх хүрээнд энэ бодлого хэвээр үргэлжилж байгаа. 
Нийгмийн даатгалын сангийн шимтгэлийг 2018 онд 1 хувиар, 2019 онд 0,5 хувиар, 2020 онд 1 хувиар ажил олгогч буюу даатгуулагчдын шимтгэлийн хувь нэмэгдүүлсэн ийм л тооцоо хийсэн. Энэ шимтгэл нэмэгдсэнээр нийгмийн даатгалын сангийн орлого 2016 онд 160 орчим тэрбум төгрөгөөр нэмэгдэх юм байна аа гэсэн тооцоололтойгоор 2020 оны төсвийг боловсруулаад Их Хурал дээр хэлэлцэж байгаа гэсэн тайлбарыг өгмөөр байна аа.
Ж.Ганбаатар: Дамба-Очир гишүүн 1 минут тодруулъя.
Д.Дамба-Очир: Улсын төсвийн орлого бол давж биелж байгаа шүү дээ. 2018 онд 1 их наяд 200 тэрбумаар давж биелсэн. 2019 оны одоо байдал бол бас давж биелэхээр харагдаж байгаа юм. 160 тэрбум гэнэ үү 200 тэрбумын асуудал дээрээс болоод л ингээд нэмээд явдаг. Хүмүүсийг бухимдуулдаг. Тэгээд ажлын байр, ажиллах хүч энэ юман дээр нь дахиад бүгдээрээ л хүн болгоныг бухимдуулах юм. Үүнийгээ жоохон нааштай харж үзээд арай өөр хэлбэрээр шийдэх боломж байгаагүй юм уу.
Наадахаа боль л доо. Энэ татваруудаа. Одоо боль л доо. Тэгэхгүй болохоор нийгэм нь юу гэж харж байна гэхээр хэдэн дарга нар төрийнх нь хэдэн хүмүүс нь тансаглах, түүгд нь бид нар мөнгө төлж байна гэдэг ийм л ярианууд яваад байна шүү дээ. Таны тэр сан бүрдүүлэх асуудал бол байлгүй л яах вэ. Гэхдээ би дахиад 1 юм хэлье. Энэ татваруудаа болиоч.

Ж.Ганбаатар: Баттөмөр гишүүн асуултаа асууя.

Б.Баттөмөр: Сүүлийн үед дэлхийн эдийн засгийн харилцаа глобалчлагдаж дэлхий бөөрөнхий биш хавтгай болсон энэ үед одоо үнэ шилжүүлдэг гэдэг зүйлээр дамжиж татвар төлөхөөс зайлсхийх, татвар төлөхгүй байх, шүүх дээр их цаг хугацаа авах, улмаар гэрээ хэлцэлд өөрчлөлт оруулах, ялангуяа гадаадын хөрөнгө оруулалттай компаниуд. Тэр үед одоо нойл болгодог ч гэдэг юм уу, ийм юм бол дэлхий нийтээр байна. Манайд ч гэсэн ийм тохиолдлууд байж л байна шүү дээ. 
Ер нь бол Монгол Улс 2017 оны 12 сарын 05-ны өдөр тэр хамтран ажилладаг улсын жагсаалтад ороод, дараа нь амлалт аваад 2018 оны 01 сард элссэн, тэр юунд нь. Татварын зорилгоор ил тод байдал, мэдээлэл солилцооны Олон улсын форум.
 Сая бид 2019 оны 3 сард татварын том шинэчлэл хийсэн. Энэ хүрээнд авсан амлалтаа биелүүлээд энэ конвенцод орж байна гэж ойлгож байгаа. Тэгээд яах вэ энэ конвенцод элсэх хэрэгттэй. Эндээ элсээд ороход бас манайд ашигтай юмнууд байж магадгүй. Ер нь тэгээд нэгэнт энэ конвенцдоо холбоод татварын асуудал гэхээр зэрэг татвар их байна, гадаадын хөрөнгө оруулагч нар орж ирэхгүй байна. Татварын дарамт их байна гээд л. Би бас Татварын ерөнхий газрын дарга байсан хүний хувьд бол энэ татвар хураах нь бүх нийтийн үйлс. Монгол Улсын хөгжил, ард түмний төлөө л хийгдэж байгаа ажил юм байгаа юм л даа.  Татварын байгууллагын улсууд өөрсдөө хууль зохиочхоод л, өөрсдөө журам зохиочхоод хүнээс илүү дутуу аваад байгаа юм байхгүй. Бид нарын баталж өгсөн хуулийн дагуу л өнөөдөр татвараа авч байгаа. 
Татвар төлдөггүй улс гэж дэлхийд алга. За яах вэ тэр булангийн орнууд бол газрын тос нь бол улсын мэдэлдээ байдаг учраас түүгээрээ улс эх орноо аваад явчихдаг. Тэнд бараг татвар байдаггүй. Гэтэл энэ Европын орнуудын дундаж татвар 40-55 хувь хүртэл байна шүү дээ. Урд талын хөрш гэхэд л аж ахуйн нэгжийн орлогын алба 40 хүртэл хувь байна. Японых бол 56, 57 хувь хүрсэн байна. Тэгэхээр энэ татварыг зөв авч байгаа, татвараа төвлөрүүлж чадаж байгаа улсууд эдийн засгийн хувьд хүчтэй байна шүү дээ. 

Бид нар бол татвар төлж байна гээд л байгаа, ялангуяа яах вэ энэ уул уурхайгаас бусад салбарын улсууд бол төлж байна л даа. Үүнийг бол үгүйсгэх юм алга. Манай улсын татварын орлогын 24 хувийг уул уурхайн салбар эзэлж байгаа. Уул уурхайд суурилсан эдийн засагтай улсын хувьд бол тийм их өндөр юм аваад ингэсэн юм алга. Тэгээд татварыг бид их зөв тогтоож, хоорондын холбоог нь их зөв авч байгаасай. 
Сая баталсан хууль бол үнэхээр Монголд бол үнэхээр татварын бараг диваажин шахуу юм хийчихлээ шүү дээ. 1,5 тэрбум хүртэл борлуулалтын орлоготой аж ахуйн нэгж 1 хувийн татвар төлнө. 6 тэрбум төгрөг хүртэл татвар ноогдох орлоготой аж ахуйн нэгж 10 хувь. Хуучин бол 3 тэрбумаас дээш бол 25 хувь төлдөг байсан. Одоо татварт ноогдох орлого нь 6 тэрбумаас дээш болох юм бол 25 хувь төлдөг болж байна. 25 хувь төлдөг компани Монголд 30, 40 компани л байх юм шиг байна, бусад нь дандаа 10 хувьд шилжиж байгаа. Ийм ийм шинэчлэлүүд бол хийгдэж байгаа. Үүнийг бол бодох ёстой, бид нар.
2018 онд бид нар энэ Вэбс гээд хэлэлцээрт нэгдсэн шүү дээ. Энэ яах вэ хэлэлцээрт нэгдээд л яваад байна. Энэ хэлэлцээрт нэгдсэнээр Монгол Улсын эдийн засагт, Монгол Улсын татварын орчинд ямар өөрчлөлтүүд гарч байна аа. Вэбстэй хамтарч ажиллаж байгаа ямар туршлага байна вэ. Одоо ингээд нэг эцэс төгсгөлгүй маргаан гээд яваад байгаа улсууд байгаа шүү дээ. Эдний асуудлуудыг вэбстэй хамтарч ажиллах чиглэлээр ямар оролдлогууд хийсэн юм бэ. Ямар үр дүн гарч байна аа. Татварын зорилгоор хэчнээн конвенцод элсээд байгаа юм. Энэ одоо хэд дэх нь болох уу гэсэн ийм асуултуудад хариулт өгөөч.

Ж.Ганбаатар: 1 номерын микрофон өгье.
Баттөмөр гишүүний асуултад хариулъя. Татварын ерөнхий газрын Татварын удирдлага, хамтын ажиллагааны газрын дарга Ц.Энхжавхлан: Вэбсэд нэгдсэнээр манай энэ Вэбс маань байгууллага нийтийн, байгууллагын санаачилга байгаа юм. Түүнээс Вэбс маань өөрөө Олон улсын гэрээ биш. Олон улсын гэрээний хувьд ганцхан Вэбс болон глобал форум гэсэн 2 санаачилгын хүрээнд одоо энэ зөвхөн мэдээллийг харилцан солилцох олон талт гэрээн дээр нэгдэх асуудал яригдаж байгаа юм. Түүнээс тэр 2 дээр гэрээ бол байхгүй. Зүгээр гишүүнээр элсье гэдэг санаачилгыг Засгийн газраас гаргасны хүрээнд дэмжээд явсан байгаа. 
Өнөөдрийн байдлаар манай Монгол Улсад бол нийт 26 давхар татварын гэрээ байна. Энэ 26 гэрээн дээр нэмээд 1 ОХУ-тай мэдээлэл харилцан солилцох гэрээтэй. Нийтдээ татварын асуудлаар манай Монгол Улсад 27 гэрээ хүчин төгөлдөр үйлчилж байна. 
Өмнө нь нийтдээ 35 гэрээ байгуулсан байдаг, үүнээс 4-ийг нь цуцалсан. 5-ыг болохоор манай талаас болон нөгөө талаас эцэслэж батлаагүй учраас хүчин төгөлдөр бус үйлчилж байгаа. 
Тэгээд энэ Вэбстэй нэгдсэн сайн тал нь юу гэхээр татварын байгууллагуудын харилцаа холбоонд, одоо бид нар эдийн засгийн хамтын ажиллагаа хөгжлийн байгууллагатай хамтарч байгаа. Түрүүн бас давхар хэлсэн. Нөгөө хил хязгааргүй татварын байцаагч гэдэг хөтөлбөрийн хүрээнд томоохон хэмжээний үндэстэн дамнасан компаниуд дээр үнэхээр энэ үнэ шилжилт дээр бид нар Монгол Улсын дотоодын орлогоо алдаж байна уу үгүй юу гэдэг дээр бас анхаарал тавьж ажиллаж байгаа. 
Түрүүнд Дамба-очир гишүүний юун дээр Олон улсын гэрээнд энэ мэдээлэл харилцах гэрээнд болохоор гадаадын хөрөнгө оруулагч нарт ямар давуу талтай вэ гэдэг дээр нь дотоодын хөрөнгө оруулагч нар дээр нь давуу тал үүсэж байгаа юм. Хуучин манайх зөвхөн 26 улстай байгуулсан давхар татварын гэрээнд заасны дагуу л гадаад улсад төлсөн татварыг хасаж тооцдог байсан бол одоо бид нар энэ гэрээнд орсноор энэ гэрээнд нэгдэн орсон 130 улс оронд гадаадад төлсөн татварыг нь Монгол Улсад хасаж тооцох бүрэн боломж нь Татварын ерөнхий хуулийн 23 дугаар зүйлийн 8-д заасан нөхцөлийн дагуу тийм боломжтой болж байгаа. 
Тэгэхээр дотоодын хөрөнгө оруулагчид гадаад улсад бизнесээ эрхлээд тэндээ татвар төлсөн тохиолдолд тэр татварыг нь манай Монгол Улсад хасах ийм бүрэн боломж энэ гэрээгээрээ давхар нээгдэж байгаа юм аа. 
Ж.Ганбаатар: Баттөмөр гишүүн 1 минут тодруулъя.

Б.Баттөмөр: Вэбс-ийн хүрээнд бол хамтарч ажиллах боломжууд их байгаа шүү дээ, тийм ээ. Тэр боломжуудаа дайчилж ажиллах гэдэг санаагаар хэлж байгаа юм аа. Ер нь өнөөдрийн бид нарын авч байгаа татварын хэмжээ гээд 12,9 их наяд төгрөг гэдэг маань бол Монгол Улсын өнөөдрийн яг хэрэгцээний 20 хувь л гэж байгаа шүү дээ. Ажилчдын цалин бол 300 доллар орчим л байгаа шүү дээ. Тэгэхээр 5 дахин үржүүлнэ гэдэг чинь ажилчид 1500 долларын цалинтай болох ёстой. Тэтгэвэр 150 долларын тэтгэвэр авч байгаа. 750 доллар орчмын тэтгэвэр авах ёстой. Тийм учраас энэ татвар их давж биелээд байгаа юм биш л дээ. Ер нь орлогоо нэмэгдүүлэх чиглэлд цаашдаа санаачилга гаргаж ажиллах шаардлагатай. Явж л байна, жил ирэх тутам төсвийн орлого нэмэгдээд, нийгмийн даатгалын

Ж.Ганбаатар: За баярлалаа. Би 2 асуулт асуугаадахъя. За, давуу талуудыг сая нэлээн ярилаа. Давуу талуудаа ойлголоо.

Татварын байгууллага болоод Сангийн яам энэ сөрөг тал юу гарах уу, Монгол Улсад. Сая бас Дамба-Очир гишүүн асууж байна шүү дээ. Монголоос болгоомжлоод хөрөнгө оруулалтад болгоомжлол төрүүлэх вий дээ, гэж. Ийм зүйл байна уу гэдгийг асууя. 
Энэ авсан мэдээллийг хэн авах юм бэ гэдгийг тодорхойлж өгөөч. Авсан мэдээллийг нууцлалаар хангана гэж энэ дотор байна л даа. Тэгээд аваад хэн авах юм бэ. Авлигатай тэмцэх газар авах юм уу, прокурор авах юм уу, Татварын ерөнхий газар, Сангийн яам хаана нь авах юм бэ гэдгийг тодорхой хэлж өгөөч. Ингээд уншиж байхад хүсэлтийн дагуу мэдээлэл солилцоно, автоматаар мэдээлэл солилцоно, сайн дурын үндсэн дээр мэдээлэл солилцоно гээд 3 асуудал. Энэ 3-ыг чинь сонгох юм уу эсвэл 3-уулаа юм уу гэдгийг хариулж өгөөч. 3-уулаа гэж үзвэл энэ 3-ыгаа тайлбарлаж өгөөч. Автоматаар мэдээлэл солилцоно гэхээр бид нар ямар нэгэн зорилгоор гадаадад очоод юанийн данс ч юм уу, воны данс нээхэд тэр бүх асуудлууд бүгд автоматаар явна аа гэсэн ойлголцол уу гэж ойлгож байна. 
Анхаарах зүйл дээр нь тайлбартайгаар нэгдэнэ гэдгийг гишүүдэд тайлбарлаж өгөх хэрэгтэй байна. Тайлбартайгаар нэгдэнэ, конвенцод тайлбартайгаар нэгдэнэ гэдэг нь яг ямар тайлбартайгаар нэгдэж байгаагаа хэлээрэй гэж хэлье. Тэгээд одоо бол 26 улстай мэдээлэл солилцож байгаа. Сая тайлбарлахдаа 153 улстай мэдээлэл солилцох боломж нээгдэнэ ээ гэж хэлж байх шиг байна л даа. Тийм. Сул тал гарна шүү дээ гэдгийг та бүхэн яаж харж байна. 
Яагаад Европын зарим улсууд тэр битгий хэл Швейцар, Кипр гэдэг юм уу Монако гээд баян улсууд яагаад тэр байгууллагын дүрэм журмыг зөрчөөд байдаг юм. Бид нарын үлгэр жишээ болж байгаа улсууд шүү дээ. Юу гэж бодож байна. Би энэ талаар тайлбар сонсчхоод тодруулга хийе. 

2 номерын микрофон.

Сангийн яамны төсвийн орлогын хэлтсийн дарга Б.Тэлмүүн. Ганбаатар гишүүний асуултад хариулъя. Нэгдүгээр асуултын хувьд бол сөрөг тал гарах уу гээд. Энэ яг татвараас зайлсхийдэггүй, татвараас зугтаадаггүй, татвараа тухайн улс орондоо шударгаар төлдөг хариуцлагатай татвар төлөгч хөрөнгө оруулагч нарт ямар ч эрсдэл гарахгүй. 

Урд нь байсан энэ татвар ил тод биш татварын мэдээлэл харилцан солилцдоггүй байсан энэ үед бол улсууд 2 улс хооронд олон улс дунд татвараас зайлсхийх ийм боломж бололцоо нь байсан учраас Олон улсын хамтын ажиллагаа ингэж гарсан юм аа. Тэгэхээр яг ийм хариуцлагатай хөрөнгө оруулагчийн хувьд эрсдэл гарахгүй ээ.

Хэн мэдээлэл авах вэ гэхээр энэ бол зөвхөн татварын зорилгоор мэдээлэл солилцох конвенц байгаа. Энэ конвенцын хавсралт Б-д бол эрх бүхий этгээд гэдэг нь Монгол Улсын Сангийн сайд түүний эрх олгосон эрх бүхий төлөөлөгч, эсхүл Монгол Улсын Татварын ерөнхий газрын дарга түүний эрх бүхий төлөөлөгч гээд. Тэгэхээр зөвхөн энэ хүмүүс л хүсэлт гаргаж байж энэ мэдээллийг авна. Авсан мэдээлэл нь бол зөвхөн татварын зорилгоор авна аа. Тэгэхээр мэдээлэл гарахдаа бол энэ мэдээлэл нь ямар зорилгоор ашиглагдаж байгаа гэдэг үндэслэлээ өгдөг ийм журамтай байгаа. 
Дараагийн асуудал нь бол хүсэлтийн дагуу гээд энэ конвенцын 5, 6, 7 дугаар зүйлд заасан. 1 дүгээрт нь хүсэлтийн дагуу мэдээлэл солилцох гээд. Энэ конвенцод орсноороо гишүүн орнууд бол заавал дагаж мөрдөх өгөгдөл гэж байгаа юм. Энэ нь бол Монгол Улс гадаад улсад хүсэлтээ гаргаад, энэ хүсэлтийн дагуу мэдээлэл өгөх асуудал. 
Автоматаар мэдээлэл солилцох гээд, энэ бол энэ конвенцын хүрээнд зөвхөн эрх зүйн үндсийг нь ий болгож байгаа автоматаар мэдээлэл солилцдог болохын тулд энэ глобал форум гэдэг байгууллагаас нь тавигдаж байгаа татварын албаны мэдээллийн систем. Мэдээллийн системийн аюулгүй байдал, татварын мэдээллийн нууцлал гэсэн энэ стандартуудыг хангасны дараа тэр байгууллагын зөвшөөрөл олгосны үндсэн дээр автоматаар мэдээлэл солилцох ийм тогтолцоо бүрдэнэ. Энэ хугацааг бол одоогийн байдлаар 2021 он гэсэн урьдчилсан төлөвлөгөөтэй ажиллаж байгаа. Тэгэхээр энэ конвенцын хүрээнд шууд автоматаар солилцохгүй ээ.
Сайн дурын үндсэн дээр мэдээлэл солилцох гээд 7 дугаар зүйлийн хувьд бол аль нэг гэрээний тал нь нөгөө талыгаа татварын орлогоо алдах байх үндэслэлтэй гэж үзэх юм бол мэдээллээ өөрөө сайн дураараа өгөх тухай асуудал юм аа. Тэгэхээр манай улсад гаднын хөрөнгө оруулагчийн хийж байгаа үйл ажиллагаатай холбоотойгоор татвараас зайлсхийх нөхцөл байдал бүрдээд энэ нь хяналт шалгалтын үед эрсдэлтэй мэдээлэл гарах юм бол бусад улс руу энэ мэдээллийг манай улс өөрийнхөө сайн дурын үндсэн дээр хүргэж өгөх ийм боломжийг нь нээж өгсөн гэрээ байгаа. 
Дараагийн асуултын хувьд тайлбар гээд. Олон улсын гэрээний тухай хуулийн 21 дүгээр зүйл дээр тайлбар хийх асуудлыг зохицуулсан байдаг. Энэ хуулийн 3.1.7 дээр тайлбар гэж, Олон улсын гэрээ байгуулахдаа тухайн гэрээний тодорхой заалтыг Монгол Улсын хувьд хэрэгжүүлэхэд хуулийн үйлчлэлийг нь хасах эсхүл өөрчлөх зорилгоор энэ хуульд заасны дагуу гаргасан мэдэгдлийг гээд. Тэгээд энэ конвенц нь өөрөө тайлбартайгаараа нэгддэг конвенц. 
Ямар, ямар тайлбар хийгдэж байна вэ гэхээр 1 дүгээрт нь бол яг Монгол Улсын хувьд ямар, ямар татвар хамрагдах юм бэ гэдгээ, Монгол Улсынхаа татварынхаа нэр төрлүүдийг зааж өгдөг. Манай улсын хувьд бол орлогын албан татвар бол энэ конвенцын хүрээнд хамрагдана гэсэн.

Дараагийн асуудал нь бол энэ гэрээн дээр гишүүн орнууд өөрсдөө сонголтоороо орж байгаа бас нэг туслалцаа үзүүлэх хэлбэр нь бол гадаад улсын татварын өрийг хураахад нь туслалцаа үзүүлэх асуудал байгаа юм. Өөрөөр хэлэх юм бол гадаад улсад үүссэн татварын өрийг тухайн улс нь манай улсад хүсэлтээ гаргаад манай өрийг хурааж өгөөч ээ гэдэг ийм хүсэлт гаргаж болно оо гээд. Энэ бол нэгдэж орж байгаа гишүүн орон өөрсдийн сонголтоороо хэрэглэдэг. Манай улсын хувьд бол үүнийг эхний ээлжид энэ туслалцааг үзүүлэхгүй ээ. 
Эхний ээлжид зөвхөн мэдээлэл солилцоо, ил тод байдлын хүрээнд конвенцыг хэрэгжүүлээд явъя гэдэг байдалтай тайлбар хийгдсэн байгаа. Гол тайлбаруудын хувьд.

Ж.Ганбаатар: За баярлалаа. Гишүүд асуулт асууж дууслаа. Үг хэлэх гишүүн байна уу. Гарамжав гишүүнээр тасаллаа. Аюурсайхан гишүүн.

Т.Аюурсайхан: Сая Баттөмөр гишүүн чухал асуудал тавьж байна шүү дээ. Энэ Вэбсийн хөтөлбөрт нэгдээд ажиллаж байгаа тийм үү. Маш их боломжууд байгаа. Тэр хөтөлбөрийн үүсгэн байгуулагдсан тэр зорилгыг нь судлаад үзэх юм бол хууль, тогтоомжид өөрчлөлт оруулах гэрээ хэлэлцээрт нэгдэх асуудал бол нэг хэрэг. Хамгийн гол нь бодит үр дүн гаргасан ямар үйл ажиллагаа байна. 2018 оны 01 дүгээр сард нэгдэх эрмэлзлэлээ илэрхийлээд хар жагсаалтаас гарсан тийм үү. Засгийн газраас арга хэмжээ авсан гэдэг чинь Монгол Улсын нэгдэх боломжгүй гэдэг танай дэд сайдын чинь байр суурийг шинэчилж албан ёсоор Сангийн сайд нэгдэхээ нэн яаралтай эрмэлзэл гэдэг л арга хэмжээ шүү дээ. 
Дэлхийн 100 гаруй улс орнууд энэ Вэбс хөтөлбөрт нэгдэх эрмэлзлэлээ илэрхийлснээр энэ үйл ажиллагааны хөтөлбөрт нь нэгдээд хууль тогтоомжоо сайжруулаад үйл ажиллагаанд нь нэгдээд явж байгаа юм. Гэтэл манай улс энэ нэгдэх саналыг нь хамтарч ажиллах саналыг нь хангалтгүй хүлээж авсан 47 улсыг саарал жагсаалтад оруулсан. Хамтарч ажиллах боломжгүй гэсэн 17 улсыг хар жагсаалтад оруулсан байхгүй юу. 
Сангийн дэд сайдын албан тоот чинь Сангийн яамны байр суурь гэсэн гарчигтай явсан байна лээ. Өөрөөр хэлбэл Сангийн сайдаас чинь зөвшөөрөл авч байж явуулсан гэж үзээд байгаа юм. Үүний улмаас хэн ч хариуцлага хүлээгээгүй. Танай яамнаас. Тэгээд энэ Жи 7-ийн уулзалт би хэлээд байгаа шүү дээ. Үүний чинь яг араас нь 2018 оны 6 дугаар сарын эхээр болсон 8, 9 нд байх аа, Канадад. Тэгээд ФАТФ гэдэг чинь Жи 7-ийн үүсгэн байгуулагдсан санаачилга байхгүй юу. 
Вэбс чинь энэ OECD болон Жи 20 улсуудын үүсгэн байгуулсан санаачилга. Энэ 2 чинь тусдаа гээд яриад байдаг чинь буруу байхгүй юу. Одоо хүртэл энэ талаар танайх юу ч хийгээгүй байгаагаа нотлоод байгаа байхгүй юу. Энэ 2 байгууллага чинь хоорондоо яг татвараас зугтсан, энэ дотор нь мөнгө угаах гэмт хэрэг уялдаатай явдаг асуудал байхгүй юу. Тэгээд энэ дээр бодит үйл ажиллагаа, бодит үр дүн чинь чухал. Бүтэн 2 жил. 2018, 2019 онд энэ чиглэлээр юу ч хийгээгүй. 
Их Хурлын дэд дарга, Их Хурлын дарга бид Швейцарын холбооны улсад айлчлалаар нь яваад давхар татварын 1999 оны хэлэлцээрийг өөрчилье өө. 2019 оны 3 сард явсан шүү дээ. Ингэхдээ мэдээлэл солилцооны ганцхан заалт нэмчихье. 6 дугаар сард Швейцарын холбооны улсын Парламентын тэргүүн нь Монгол Улсад айлчлахад холбогдох хүмүүсээр гарын үсэг зуруулчихъя. Энэ заалтынхаа дагуу мэдээлэл солилцох арга замаараа Швейцарт оффшор данстай улс төрчдийн мэдээллийг гаргаад өгье өө. Хамтарч ажиллая аа. Мөнгө угаах гэмт хэргийн эсрэг хамтарч ажиллая гэдэг санал тавиад айлчлалаас ирэнгүүтээ би та нарт энэ 1999 оны хэлэлцээртээ ганцхан заалт нэмчихье ээ. 3 сарын хугацаанд бэлтгэл ажлаа хангаад гарын үсэг зурчихъя гэсэн. Та нар үгүй, үгүй болоогүй, энэ нэгдсэн хөтөлбөрт нэгдэж байж асуудлуудаа явуулна гэсээр байгаад их том боломжийг алдаад, хугацаа алдаад энэ хооронд чинь саарал жагсаалтад оруулчихсан байхгүй юу ФАТФ-ын. 
Тэгээд яриад байгаа юм гишүүд бид. Бодит үр дүн чинь хаана байна аа. Энэ чиглэлээр ажиллах хэрэгтэй. Одоо хариуцлагаас мултарна гэж байхгүй ээ. Улс орныхоо нэр хүндийг шаварт хутгаж байна аа. Хийх ёстой ажлаа хийхгүй байна аа. Цаана нь ашиг сонирхлын зөрчил байна аа. Гадна дотнынхны энэ хөрөнгө оруулагч нэртэй хулгай луйвар хийдэг хүмүүст үйлчилж байна аа. Энэ дээр бодит ажлаа хийхгүй байна гэж яриад байгаа.

Ж.Ганбаатар: Гарамжав гишүүн санал хэлье.

Ц.Гарамжав: Бид нар энэ жилийн улсын төсвийн төслийг харж байхад ч тэр, өмнөх жилүүдийг харж байхад ч тэр. Эдийн засаг тогтворжсоны дагуу ч тэр юм уу ер нь улсын төсөвт боломж бололцоо их харагдаж байгаа. Тэгэхээр улсын төсвийг татвар төлөгчид л бүрдүүлж байгаа. Татвараа төлдөггүй, зайлсхийдэг аж ахуйн нэгж гэж ер нь байхгүй. Ялангуяа тэр эхний 100 аж ахуйн нэгж бол татваруудыг маш сайн төлж байгаа. Энэ хүнд цаг үед долларын ханш, улс төрчдөөс болсон, өмнөх Засгийн газруудын буруугаас болсон, эдийн засгийн буруу үйл ажиллагаанаас болсон, долларын ханшны эрсдэлийг ч хөөрхий үүрч төлж яваа нь үнэн шүү. 
Бид нар дандаа татварыг авах, авна авна, тат тат гэсэн бодлого байж болохгүй ээ. Төлж байгааг нь дэмжих хэрэгтэй. Хүнд байгаад нь хөнгөлсөн бодлогоо хэрэгжүүлэх хэрэгтэй л гэж ярьж байгаа болохоос биш татвар битгий төлөөрэй, төлөхгүй шүү гэсэн бодлогыг ямар ч Улсын Их Хурлын гишүүн ярьдаггүй. Ялангуяа эдийн засгийн хүнд байгаа үед бид нар бүгдээрээ дэмжээд өмнөх янз янзын татварын бодлого гаргаж ирэхэд чинь дэмжээд л явж байсан. Тэгтэл ажил олгогч нарыг, хөдөлмөрчдийг өнөөдрийн энэ нийгмийн даатгалын нэмэгдлээс цаашдаа энэ хэрэгжихгүй байгаа хуулийн хэлмэгдлээс хэн хамгаалах юм бэ. Бид нар л хамгаалах ёстой зөв бодлогыг нь гаргаж ирэх ёстой шүү дээ. 

Өнөөдрийн энэ олон улсын гэрээ хэлцэл, конвенцод нэгдэж байгаа нь яах вэ татварын хяналт шалгалт сайжруулах нь зүйтэй л байх. Нөгөө талдаа улс орныхоо хөгжлийг хэн бүтээж байна, баялгийг хэн бүтээж байна. Энэ олон хөдөлмөр хийж байгаа ард иргэдийн чинь амьдрал дээрдэж байна уу үгүй юу. Манай Монгол төгрөг чинь валютын ханштай харьцуулахаар улам л унаад байна. Орж байгаа орлого нь тэр хэмжээгээр хүний орлого унаад байгаа. 
Тэгээд татварыг бага байна гэж ярих ямар ч тийм үндэслэл байхгүй. Бусад улс орны 1 хүнд ноогдож байгаа орлогыг нь хар л даа. Ямар байна. Манай өнөөдөр 1 хүнд ноогдож байгаа орлого чинь төгрөгт шилжүүлээд харахад өчүүхэн бага байна. Үүнтэй харьцуулахад татвар өндөр байгаа юм. 
За дээр нь юм хийх гэж бүтээх гэж байгаа аж ахуйн нэгжүүдэд бол маш хүндрэлтэй байна, өнөөдөр. Хөрөнгө оруулалтынхаа хуулийг хэрэгжихгүй улмаас л энэ хүндрэлүүд гарч ирээд байгаа юм л даа. Тэр бол нээх тэгээд бүтээн байгуулалт хийж байгаа аж ахуйн нэгжүүд дээр олон арван жилээр 20 жилээр, 30 жилээр хөнгөлөөд дэмжээд өгөөч гэсэн юм огт байхгүй. Ерөөсөө байхгүй. Хэдхэн чухал зүйл дээр л аж ахуйн нэгжүүд дэмжлэг хүсэж байгаа. Тэгэхээр энэ татварын хяналт шалгалтын бодлогын зэрэгцээгээр татвараар дэмжих бодлогуудаа улс орныхоо хөгжилтэй уялдуулж хараач ээ гэсэн санааг би хэлээд байгаа юм аа.
Өнөөдөр бид нар талхнаасаа авхуулаад, гутал хувцаснаасаа авхуулаад, уул уурхайн бүтээгдэхүүнээ боловсруулахаас авхуулаад, аж үйлдвэржих шаардлага бол үнэхээр бидэнд байгаа. Аж үйлдвэрийг хөгжүүлэх шаардлага нэн чухал байгаа. Тэгэхгүй бүх юм аа л гаднаас худалдаж аваад л бид нар бүх хэдэн доллароо импортын татварт төлөөд л, экспортод гарч байгаа ч юм байхгүй. Өөрсдөө хараат байдалд орчхоод байна шүү дээ. Тэгээд татварыг бүрдүүлэгчдээ дэмжиж байж татвараа авна. Татвар төлөгчдөө олон болгож байж татвараа цуглуулна. Энэ бодлогыг л одоо аж үйлдвэрийн зовлон жаргал үзсэн хүнийхээ хувьд яриад байгаа болохоос биш энэ олон аж ахуйн нэгжүүдийг татвар төлүүлэхгүй гэсэн бодлогыг хэн ч яриагүй. Төлж л байгаа, төлсөөр ч байгаа. 
Бид нар нэмэхгүй, нэмэхгүй гэчхээд л цаагуураа 1, 2 хувиар 0,5 хувиар ч юм уу нэмээд л байх юм. Ингэж хуурч болохгүй биз дээ. Цаасан дээр хараар бичсэн хуулиа ч хэрэгжүүлэхгүй. Тэгээд үүнийг өнөөдөр бид нар энэ олон улсын татварын хяналт шалгалтын байгууллагатай нэгдэж байгаатай холбоотойгоор ерөөсөө татварынхаа бодлогыг ухаалаг болгооч ээ. Уялдахгүй байгаа хууль, эрх зүйн орчноо уялдуулаач ээ. Аж ахуйн нэгжүүдийг битгий шүүхээр зовоогоод олон жил ингээд дарамтад явуулаад байгаач ээ гэсэн л юм хэлж байгаа шүү дээ. Тэгээд амьдрал чинь энгийнээсээ эхэлнэ. Олон улсын том том байгууллагад элсэж ороод л байдаг, ороод л байдаг. Манай энгийн анхан шатны амьдрал дээр байгаа сахилга бат ерөөсөө хэрэгжихгүй
Ж.Ганбаатар: Гарамжав гишүүнд баярлалаа. Гишүүд асуулт асууж, санал хэлж дууслаа. Санал хураалт явуулъя.
Татварын асуудлаар захиргааны туслалцаа харилцан үзүүлэх тухай олон талт конвенцод нэгдэн орох тухай Засгийн газрын саналыг дэмжих нь зүйтэй гэсэн томьёоллоор санал хураалт явуулъя. Санал хураалт.

66,7 хувиар санал дэмжигдлээ. 
Улсын Их Хурлын танилцуулгыг Улсын Их Хурлын гишүүн Болд гишүүн хийнэ ээ.

 Байнгын хорооны гишүүддээ баярлалаа. Өнөөдрийн Байнгын хорооны хуралдаан дууслаа. 
Дууны бичлэгээс буулгасан: 

ПРОТОКОЛЫН АЛБАНЫ 

